
    શિક્ષણજ્યોતની પ્રાગટ્યકથા


    ‘શું ચાલે છે હમણાં?’


    તદ્દન ઔપચારિક, જવાબની અપેક્ષા વિના પુછાતો આ સર્વસામાન્ય સવાલ છે. તેના જવાબમાં મોટે ભાગે ‘ખાસ કંઈ નહીં.’, ‘બીજું શું હોય?’ કહેવાતું હોય છે. પણ મિત્ર હસિત મહેતાને આ સવાલ પૂછીએ ત્યારે તેમાં ઔપચારિકતા નહીં, વિશુદ્ધ જિજ્ઞાસા રહેલી હોય છે. તેનું કારણ છે અત્યાર લગી તેમણે પાર પાડેલાં અનેક વિશિષ્ટ કાર્યો અને મૌલિકતાસભર પ્રૉજેક્ટ. તેમણે નડિયાદની ‘સૂરજબા મહિલા આર્ટ્સ કૉલેજ’નું આચાર્યપદ સંભાળ્યા પછી એક વાર વાતવાતમાં આર્ટ્સ કૉલેજોના ભવિષ્ય વિશે વાત નીકળી. એમની તો પાછી મહિલા આર્ટ્સ કૉલેજ. પણ તેમની કૉલેજમાં તો વિદ્યાર્થીનીઓની સંખ્યા વધી રહી હતી.


    ‘એવું શી રીતે બને?’ આ ચાર શબ્દોના સવાલનો જવાબ છેવટે આ પુસ્તિકા સુધી દોરી ગયો. તેમણે પહેલી વાર ટુકડે ટુકડે કરેલી વાત પછી તેનું દસ્તાવેજીકરણ કરવાનું અમે નક્કી કર્યું. એ બાબતે તેમની અવઢવ સમજી શકાય એવી હતી. જાતે પોતાનાં વખાણ કરવા-કરાવવાના ઉદ્યમમાં તેમને રસ ન હતો અને આટલી ઉત્તમ પ્રવૃત્તિની વાત વધુ લોકો સુધી પહોંચવી જોઈએ, એવો મારો આગ્રહ. છેવટે અમે એવું નક્કી કર્યું કે હું કૉલેજ જઈને આ પ્રવૃત્તિ સાથે સંકળાયેલા સૌ અધ્યાપકો સાથે વાતચીત કરું. તેમની પાસેથી વિગતો મેળવું, કૉલેજમાંથી વિગતો અને આંકડાકીય માહિતી મેળવું. પછી તેમાંથી શું નીપજે છે તે જોઈએ.


    એ રીતે કૉલેજ જઈને સાત-આઠ અધ્યાપકો સાથે નિરાંતે બેઠક કરી. અનેક સવાલના જવાબ મેળવ્યા. દરેક અધ્યાપકે લખેલા અહેવાલો ઉપરાંત તેમણે મેળવેલી અને તૈયાર કરેલી અનેક વિગતોની થોકબંધ ફાઈલ લઈને હું પાછો આવ્યો. ત્યાં સુધી મનમાં એક સ્પષ્ટ ચિત્ર ઊપસી ચૂક્યું હતું. ઘેર આવ્યા પછી ફાઈલોના થોકડા ખોલ્યા અને જોવાનું શરૂ કર્યું. હતી તો એમાં ફૉર્મના સ્વરૂપે ભરાયેલી વિગતો, પણ એક-એક ફૉર્મ આગવી સંઘર્ષકથા સમાન હતું. તેમાંથી વર્તમાન સમાજનો વાસ્તવિક ચહેરો ઊપસતો હતો. કૉલેજનો અલાયદો કશો દાવો ન હોવા છતાં, તેમાં મોટે ભાગે દલિત, વંચિત, ઉપેક્ષિત, મોટે ભાગે હાંસિયાની બહાર ધકેલાયેલા સમાજની યુવતીઓની અને તેમના પરિવારોની વિગત હતી. એ સૌ વચ્ચે સામ્ય હોય તો વિષમતાનું અને ઉચ્ચ શિક્ષણના અભાવનું.


    તમામ સામગ્રીના અભ્યાસ પછી લખાણ તૈયાર થઈ ગયું. વિગતોની ખરાઈની રીતે કૉલેજ તરફથી એક વાર તેની ચકાસણી થઈ જાય એ જરૂરી હતું. ત્યાર પછી એ લખાણના કેટલાક અંશ હું મારા બ્લૉગ પર મૂકવા માગતો હતો. પરંતુ હસિતભાઈને હજુ એ લખાણ પ્રસિદ્ધ કરવા વિશે ખચકાટ હતો. તેમની વિનંતીને માન આપીને મેં તૈયાર લખાણ બાજુ પર મૂકી દીધું અને બીજા કામમાં વ્યસ્ત થઈ ગયો. આમ ને આમ, દોઢ-બે વરસનો ગાળો વીત્યો. આખરે, ઑગસ્ટ, 2014માં એક પ્રવાસ દરમિયાન ફરી લખાણની વાત ઊખળી. કમસે કમ, બ્લૉગ પર આ વાત લખવાની રજા આપવા મેં તેમને કહ્યું. તેમણે એ મંજૂર રાખ્યું અને વચ્ચે વીતેલાં બે વરસની સંબંધિત વિગત મને મોકલી આપી.


    આ અરસામાં સુરતના દૈનિક ‘ગુજરાતમિત્ર’માં મારી સાપ્તાહિક કટાર શરૂ થઈ. તેમાં મેં ટૂંકાણમાં આ કૉલેજના શિક્ષણયજ્ઞની વાત પહેલી વાર લખી. તેનાથી ઘણાનું ધ્યાન ખેંચ્યું. ‘સાર્થક પ્રકાશન’ના મિત્રોએ આ લેખ વાંચીને એ વિશે વધુ વાંચવાની ઉત્સુકતા બતાવી. ‘સાર્થક પ્રકાશન’ અંગત મિત્રોનું હોવા છતાં, ગુણવત્તાનાં કડક ધોરણોની બાબતમાં ત્યાં કશી બાંધછોડને કે શેહશરમને અવકાશ નથી. ‘સાર્થક’ની કમિટીના સહિયારા નિર્ણય પછી મારા લખાણને પુસ્તિકા સ્વરૂપે પ્રકાશિત કરવાનો નિર્ણય લેવાયો.


    કોઈ કાર્યમાં થતા વિલંબથી આપણે નકામા નિરાશ થઈ જઈએ છીએ. ઘણી વાર તે લાભદાયી નીવડે છે. અગાઉ વિખ્યાત ચરિત્ર અભિનેતા કે.કે.સાહેબનાં સંભારણાં ‘ગુઝરા હુઆ ઝમાના’ના પ્રકાશન વખતે પણ આવો અનુભવ થયો હતો, જે અહીં પુનરાવર્તિત થયો.


    આ કથા કોઈ એક વ્યક્તિની સફળતાની કથા નથી, પણ સહિયારા પુરુષાર્થની પાછળ સ્પષ્ટ દૃષ્ટિ અને દૃઢ મનોબળ હોય તો કેવું પરિણામ મળી શકે તેનું નોંધપાત્ર ઉદાહરણ છે. આ કથા આલેખવાની તક આપવા બદલ તેનાં સૌ પાત્રોનો આભાર. મિત્ર હસિત મહેતા અને ‘સાર્થક પ્રકાશન’ના મિત્રો સાથેની આત્મીયતા આભારથી પર છે.


    શિક્ષણ જગતના અને એ સિવાય સમાજમાં રસ ધરાવતા સૌ કોઈને આ કથામાં રસ પડશે એની મને ખાતરી છે. કૉલેજના સૌ સાથીદારોએ મળીને પ્રગટાવેલી આ શિક્ષણજ્યોત સામાજિક નિસબત અને નક્કર કામગીરીમાં માનતા સૌ માટે પ્રેરણા અને આશા પૂરી પાડનારી બની રહે એ જ ભાવના અને શુભેચ્છા.

    ગુજરાતમાં શિક્ષણક્ષેત્રે ખાનગીકરણનો આરંભ થયો એ અગાઉના સમયગાળામાં સ્નાતક (ગ્રૅજ્યુએટ) થવાનું મહત્ત્વ ઘણું હતું. વિદ્યાશાખાના ત્રણ મુખ્ય પ્રવાહો—આર્ટ્સ (વિનયન), કૉમર્સ (વાણિજ્ય), સાયન્સ (વિજ્ઞાન)માંથી છોકરીઓનો ઝોક મુખ્યત્વે આર્ટ્સ તરફ રહેતો. સાયન્સમાં જનાર છોકરીઓની સંખ્યા મર્યાદિત હતી.


    જ્ઞાનઆધારિત અભ્યાસક્રમોને બદલે કૌશલ્યઆધારિત અભ્યાસક્રમોનું મહત્ત્વ અને ચલણ વધ્યું, તેમ ત્રણ વર્ષને બદલે ઓછા સમયમાં રોજગારી અપાવી દે એવા ટૂંકા ગાળાના અનેક અભ્યાસક્રમો તરફ ઝોક વધ્યો. આર્ટ્સ અને સાયન્સ કૉલેજોમાં પ્રવેશ લેનારાઓની સંખ્યા ઉત્તરોત્તર ઘટી. બી.એ.નાં ત્રણ વરસ કર્યા પછી શું? ક્યાં નોકરી મળે? શિક્ષકની નોકરી જોઈતી હોય તો વળી પાછું બી.એડ્. કરવું પડે. અને ત્યાર પછી પણ નોકરીની ખાતરી નહીં. નોકરી મેળવવા ઉપરાંત જીવનમાં શિક્ષણનું બીજું પણ કંઈ મહત્ત્વ છે, એ વાત સાવ ભુલાઈ ગઈ. એનો મહત્તમ ફટકો આર્ટ્સ લાઇનને પડ્યો. એ સાવ હાંસિયામાં ધકેલાઈ ગઈ.


    શિક્ષણજગતના બદલાતા પ્રવાહોની સાથે સરેરાશ અધ્યાપકોમાં મોટે ભાગે એવો ખ્યાલ પ્રચલિત બન્યો કે ચાર વર્ગ લીધા એટલે કામ પત્યું. શિક્ષણજગતની સમાજ પ્રત્યેની પ્રતિબદ્ધતા જાણે સતયુગની વાત હોય એવી સ્થિતિ થઈ. આથી સમાજનો એક વર્ગ ઉચ્ચ શિક્ષણથી વંચિત અને વિમુખ થવા લાગ્યો. સામાજિક અને આર્થિક રીતે પછાત એવા વિશાળ સમૂહનો એમાં સમાવેશ થાય. એમાં પણ વાત જ્યારે યુવતીઓની આવે ત્યારે બીજાં અનેક બંધન ઉમેરાય. ગામમાં કૉલેજ ન હોય, દીકરીને બહાર ભણવા મોકલતાં પરિવારજનો ખચકાય, આર્થિક સગવડના પ્રશ્નો અને આ બધા પછી પણ ‘ભણીને શું કરવાનું?’ એવો મહાપ્રશ્ન તો ખરો જ. સાયન્સ વિશે જો આ રીતે વિચારાતું હોય, તો પછી આર્ટ્સનો ક્યાં ગજ વાગે?


    શહેરોમાં આવેલી આર્ટ્સ કૉલેજો દર વરસે સતત ઘટી રહેલી વિદ્યાર્થીઓની ટકાવારીથી ચિંતિત છે. એવા સંજોગોમાં નડિયાદની ‘યુ.ટી.આઇ. મહિલા આર્ટ્સ કૉલેજ’માં છેલ્લાં છ વર્ષથી વિદ્યાર્થીનીઓની સંખ્યામાં વધારો થયો છે. વધારે મહત્ત્વની વાત એ છે કે આ સંખ્યાવધારો મહદ્ અંશે ગામડાંની યુવતીઓ થકી થયો છે. તેમાંની ઘણી યુવતીઓએ બારમા ધોરણ પછી અભ્યાસ છોડી દીધો હતો, પરંતુ થોડાં વર્ષોના ગાબડા પછી નવેસરથી તેમણે મહિલા આર્ટ્સ કૉલેજમાં પ્રવેશ લીધો.


    આવો ‘ચમત્કાર’ શી રીતે શક્ય બન્યો?


    *


    શેઢી નદીને કાંઠે આવેલું ખેડા જિલ્લાનું નડિયાદ ‘સંતરામભૂમિ’ તેમ જ ‘સાક્ષરભૂમિ’ તરીકે વિખ્યાત છે. સરદાર પટેલનું જન્મસ્થાન પણ નડિયાદ જ. જોકે, સરદાર પટેલની સ્મૃતિરૂપે ચાલતી પ્રવૃત્તિઓમાં જે ગણો તે એકમાત્ર ટ્રસ્ટ ‘સરદાર વલ્લભભાઈ સમાજસેવા ટ્રસ્ટ’, જેની સ્થાપના ફેબ્રુઆરી, 1965માં થઈ હતી. ટ્રસ્ટનો મુખ્ય હેતુ સુચારુ શિક્ષણસંસ્થા સ્થાપવાનો અને ચલાવવાનો હતો. તેમાં મુખ્ય સરદાર પટેલની શાળા ‘સરદાર પટેલ હાઇસ્કૂલ’, મહિલા આર્ટ્સ કૉલેજ અને ટેકનિકલ સ્કૂલ.


    સમય જતાં નડિયાદના એક છેડે અનેક શિક્ષણસંસ્થાઓ ધમધમતી થઈ. સાયન્સ કૉલેજ, આર્ટ્સ કૉલેજ, કૉમર્સ કૉલેજ ઉપરાંત આયુર્વેદિક કૉલેજ, એન્જિનિયરિંગ કૉલેજ—આ તમામ વિદ્યાશાખાની કૉલેજો એક જ રસ્તા પર, આસપાસમાં ઊભી થઈ. એ માર્ગ ‘કૉલેજ રોડ’ તરીકે ઓળખાવા લાગ્યો અને નડિયાદ ઉપરાંત આસપાસના વિસ્તારોમાંથી આવતાં અસંખ્ય વિદ્યાર્થી-વિદ્યાર્થીનીઓથી ઊભરાવા લાગ્યો. કૉલેજ રોડથી સાવ બીજા છેડે આવેલી મહિલા કૉલેજ કૉલેજિયન વાતાવરણથી સાવ દૂર. એટલું ઓછું હોય તેમ, સહશિક્ષણની બોલબાલાના આ વાતાવરણમાં અહીં ફક્ત યુવતીઓ જ ભણે. આવી કૉલેજ ફૂલવાફાલવાની તો ઠીક, ટકવાની શક્યતા કેટલી?


    પણ આ કૉલેજ ટકી રહી છે, એટલું જ નહીં, તેણે પ્રેરણાદાયક પ્રગતિ કરી છે. આ સફળતા મેળવવા માટે કૉલેજે ધંધાદારી બનવાનો શૉર્ટ કટ નહીં, પણ સામાજિક ઉત્તરદાયિત્વ નિભાવવાનો લાંબો, મુશ્કેલ અને વણખેડાયેલો રસ્તો અપનાવ્યો. કૉલેજના પરિવાર જેવા કર્મચારીઓ વર્ગખંડની ચાર દીવાલોની બહાર નીકળ્યા, ભૌગોલિક ઉપરાંત સામાજિક-આર્થિક રીતે પણ છેવાડાના સમાજ સુધી પહોંચ્યા અને સામૂહિક પ્રયાસથી યુવતીઓનો છૂટી ગયેલો કે છૂટી જવાના આરે આવેલો અભ્યાસ આગળ ધપાવવામાં નિમિત્ત બન્યા.


    કૉલેજની સફળતાની અહીં આપેલી વિગતોમાં નથી આંકડાની માયાજાળ કે નથી સઘળું સોજ્જું દેખાડતી પ્રેસનોટછાપ પ્રચારજાળ. આ નક્કર વાસ્તવિકતા છે, જે પોતાના વ્યવસાય માટેની પ્રતિબદ્ધતા, સમાજ પ્રત્યેની ખરી લાગણી, તેને સાકાર કરવા માટે જરૂરી મૌલિકતા, દૃષ્ટિ, આયોજન અને એ આયોજનને પાર પાડવાના સહિયારા પ્રયાસનું પરિણામ છે. આ પ્રયોગ છ વર્ષથી ચાલે છે. તેની તૈયારી લગભગ આખું વર્ષ ચાલતી રહે છે, દર વર્ષે બારમા ધોરણનું પરિણામ આવ્યા પછી પ્રયોગની કસોટી થાય છે અને તેના પરિણામના આધારે સુધારાવધારા કે જરૂરી લાગે એવા ફેરફાર કરવામાં આવે છે, કેમ કે આવો અનોખો પ્રયોગ સફળતાથી પાર પાડનારાની સામે કોઈ મૉડલ નથી. બલ્કે, આ પ્રયોગ પોતે નિષ્ઠા, કોઠાસૂઝ, સુઆયોજિત પ્રયાસો અને ગતિશીલતાની બાબતમાં એક મૉડલરૂપ છે.


    *

  


  
    વિચાર


    કોઈ પણ સફળતાનો આરંભ કંઈ એકાએક થઈ નથી જતો. તે માટેનું બીજ ક્યારે, ક્યાં, કોના મનમાં શી રીતે રોપાયું હશે, કયા સંજોગોમાં તે અંકુરિત થયું હશે, કેવી અને કેટલી પ્રતિકૂળતાઓ વચ્ચે તે પાંગર્યું અને વિકસિત થયું હશે, એ સપાટીથી ઊંડા ઊતરીએ તો જ સમજાય.


    ‘યુ.ટી.આઈ. મહિલા આર્ટ્સ કૉલેજ’ના સંચાલકો દૃઢપણે માનતા હતા કે યુવતીઓમાં શિક્ષણ પ્રત્યે જાગૃતિ આણવા માટે જરૂર પડ્યે કૉલેજની દીવાલો છોડીને ગામેગામ ફરવામાં છોછ રાખવો ન જોઈએ. ભલે એ આપણું ‘સત્તાવાર’ કામ ન હોય. તેમના મતે શિક્ષણસંસ્થાની ભૂમિકા ફી લઈને, ઍડ્મિશન આપીને, પરીક્ષા લઈને પ્રમાણપત્ર આપી દેવા પૂરતી સીમિત ન હતી. સવાલ એ હતો કે બારમું પાસ થતી યુવતીઓને શી રીતે ઉચ્ચ શિક્ષણના આગલા પગથિયે પહોંચાડવી? હેતુ ફક્ત આંકડા દેખાડવાનો હોય તો આટલેથી અટકી શકાય, પણ યુવતીઓને ઉચ્ચ શિક્ષણના રસ્તે આગળ દોરીને ખરેખર તેમનું ઘડતર કરવાની લગની હોય ત્યારે તેમને છેક સુધી સહકાર આપવો પડે. આધુનિક શિક્ષણના અડાબીડમાં તેમને એકલાં છોડી ન દેવાય. આ બાબતમાં શું થઈ શકે એ વિશે વિચારપ્રક્રિયા ચાલતી હતી, ત્યારે તેને નક્કર સ્વરૂપ આપવા માટેનું નિમિત્ત પણ બહુ ઝડપથી ઊભું થઈ ગયું.


    કૉલેજના મૅનેજમૅન્ટે 2006-07ના વર્ષમાં ‘નેક’ દ્વારા કૉલેજનું મૂલ્યાંકન કરાવવાનું નક્કી કર્યું. બૅંગલોર સ્થિત ‘નૅશનલ અસેસમેન્ટ ઍન્ડ ઍક્રેડિટેશન કાઉન્સિલ’ (એન.એ.એ.સી.નેક) યુનિવર્સિટી ગ્રાન્ટ કમિશનની એક સ્વાયત્ત સંસ્થા છે, જે દેશભરની કૉલેજોને તેમની વિવિધ બાબતોને ધ્યાનમાં લઈને ચાર પ્રકારના ગ્રેડ આપે છે. આ ગ્રેડ મહત્ત્વનો ગણાય છે. કેમ કે તેના થકી ગુણવત્તાના એક સર્વસામાન્ય માપદંડનો ખ્યાલ મળે છે. આચાર્યની કાર્યવાહી પછી ત્રણ સભ્યોની બનેલી ‘નેક’ની ટીમ કૉલેજના મૂલ્યાંકન માટે આવી. તમામ પૂછપરછ અને તપાસ પછી તેમણે કૉલેજને ‘બી’ ગ્રેડ આપ્યો. સાથે એમ પણ કહ્યું કે “‘બી’ ગ્રેડ મળ્યો એ સારી વાત છે. પરંતુ સંસ્થા આટલી જૂની છે. એની શિક્ષણ ઉપરાંત પણ કંઈક સામાજિક ફરજ છે. વિદ્યાર્થીનીઓની સંખ્યા વરસોવરસ ઘટી રહી છે. એ માટે કંઈક કરવું જોઈએ. સંખ્યા વધારવા કરતાં પણ જરૂરી છે લોકોને ભણતાં કરવાનું.”


    આમ, સંસ્થાના સંચાલકોના મનમાં જે વિચારપ્રક્રિયા ચાલુ હતી તેને ‘નેક’ની ટીમે અનાયાસે જ દિશા ચીંધી આપી..


    *


    મૅનેજમૅન્ટની ભાષામાં ‘વિઝન’ અને ‘મિશન’ અને સાદી ભાષામાં લક્ષ્ય કે ધ્યેય કહેવાય, એ સૌ પહેલાં નક્કી કરવામાં આવ્યું. ધ્યેય હતું: બારમા ધોરણ પછી અભ્યાસ છોડી દેતી યુવતીઓ કૉલેજ સુધી પહોંચે અને ઉચ્ચશિક્ષણ મેળવી શકે એવું કરવું. એ શી રીતે થઈ શકે? વિદ્યાર્થીનીઓનો અભ્યાસ બારમા ધોરણથી અટકી પડે એ માટે ઘણાં પરિબળો જવાબદાર હતાં. તેના ઉકેલ માટે વ્યૂહરચના ઘડવી પડે અને નક્કર પગલાં લેવાં પડે.


    મતલબ કે આ કોઈ એક જણનું ને એક વરસ પૂરતું કામ ન હતું. એ લાંબા ગાળાનું આયોજન હતું, જેમાં દરેકની ભૂમિકા પોતપોતાના સ્થાને મહત્ત્વની હતી, અને નાનામાં નાના પ્રયત્નનું પણ મૂલ્ય હતું.


    વિદ્યાર્થીનીઓને આર્ટ્સ ભણવા માટે આકર્ષવી હોય તો સૌથી વધુ ભાર કૉલેજની, કૉલેજના વાતાવરણની, કૉલેજના અભ્યાસની ગુણવત્તા પર મૂકવો રહ્યો. પણ એ તો વિદ્યાર્થીનીઓને આકર્ષવાનું પહેલું પગથિયું. પ્રતિકૂળ સામાજિક-આર્થિક સંજોગોને કારણે ભણવાનું છોડ્યું હોય એવી વિદ્યાર્થીનીઓ માટે તો આ આકર્ષણ અફસોસમાં વધારો કરે. એવી વિદ્યાર્થીનીઓને કૉલેજમાં લાવવા માટે સંસ્થાએ પહેલાં તો તેમને નડતાં કારણ સમજવાં પડે, પછી એ કારણનાં નિવારણ આપવાં પડે. એના માટે સંવેદનશીલતા અને સામાજિક નિસબત જોઈએ. નકરું આયોજન ન ચાલે. તૂટીને કામ પણ કરવું પડે. આ બધું કર્યા પછી સફળતાની કોઈ ગૅરન્ટી નહીં અને હાંસીપાત્ર બનવાની શક્યતા પૂરેપૂરી.


    તો કરવું શું?


    પ્રયત્નો કરવા જ નહીં? કે પછી ‘કર્મણ્યેવાધિકારસ્તે’ને યાદ રાખીને ફળની અપેક્ષા વિના આયોજનબદ્ધ રીતે કામ કરવા મચી પડવું? કૉલેજે બીજો વિકલ્પ અપનાવ્યો.

    આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com


    ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...


    સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

